
Архивски број: 

година, Скопје

Врз основа на член 49 став (1) и 55 став (2) од Законот за организација и работа на органите на државната управа (“Службен весник на РМ” бр. 58/2000, 44/02, 82/08, 167/10, 51/11 и “Службен весник на РСМ” бр.96/19, 110/19),  постапувајќи по заклучокот од 55 седница на Владата на Северна Македонија, точка 45, одржана на 28 јуни 2022 година, Директорот на Државниот инспекторат за локална самоуправа на 29.12.2022 година, донесе
ГОДИШЕН ПЛАН ЗА ПРОЦЕНКА НА РИЗИЦИ ОД КОРУПЦИЈА                       ЗА 2022 ГОДИНА
ВОВЕД
Во согласност со заложбите на Владата на Република Северна Македонија во борбата против корупцијата, а во согласност со одредбите од Законот за спречување на корупцијата и судирот на интереси и Националната стратегија на спречување на корупцијата 2021-2025 година, Државниот инспекторат за локална самоуправа го донесе овој Годишен план за спречување на корупција, кој има за цел да ја зголеми отпорноста на институцијата на корупција и да воспостави механизам за контрола и превенција на самата појава.

Корупцијата претставува негативна појава во општеството и има различни форми –Поткуп, Непотизам, Кронизам, Злоупотреба на службена должност, Користење на службени добра за лични потреби и слично.

Ризик од корупција е се што може да поттикне и/или толерира корупција. Општество кое се гради врз основа на транспарентност и отвореност на институциите е основниот и главен метод во превенција и елиминирање на корупцијата на национално ниво
Во Годишниот план на Државниот инспекторат за локална самоуправа е направен краток профил на институцијата, нејзините надлежности, законските основи, факторите на ризици, целта на овој план, како и активностите предвидени со истиот.
КРАТОК ПРОФИЛ НА ИНСТИТУЦИЈАТА
Државниот инспекторат за локална самоуправа по својата мисија, надлежности и права има уникатна улога во системот за локална самоуправа.

Имено, инспекторатот врши надзор над законитоста на донесените прописи на сите општини на територија на државата, советува, едуцира и помага имајќи за цел постигнување на квалитетни услуги од страна на единиците на локална самоуправа со што би се постигнало зголемување на задоволството на граѓаните.

Државниот инспекторат за локална самоуправа се залага за подобрување на соработката меѓу органите на единиците на локална самоуправа, граѓанскиот сектор и граѓаните, за реализација на нивните уставно загарантирани права.

Основна заложба на ДИЛС е обезбедување на поефикасен, поефективен и правно регулиран систем на надзор над законитоста на прописите на општините, Градот Скопје и општините во Градот Скопје, со цел унапредување на нивната законитост.

На тој начин, Државниот инспекторат за локална самоуправа има важна улога во заштитата  и остварувањето на правата на граѓаните преку поттикнувањето на транспарентоста и отчетноста на единиците за локална самоуправа. Со зголемување на транспарентноста на работата на единиците на локална самоуправа се намалува корупцијата на национално ниво.

ЗАКОНСКИ ОСНОВИ

Државниот инспекторат за локална самоуправа е основан со Законот за Државниот инспекторат за локална самоуправа (Службен весник на Република Македонија бр.158/10, 187/13, 43/14, 64/18) со кој се уредуваат надлежностите и организацијата на истиот, видовите и постапките за вршење на инспекциски надзор, овластувањата на инспекторите, соработката со органите на државната управа, граѓаните и други физички и правни лица.
Овој Закон претставува темел на самиот инспекторат.
Во поширока смисла Државниот инспекторат за локална самоуправа црпи надлежност и од Законот за Инспекциски надзор, Законот за постапување по претставки и предлози, Закон за административни службеници, Закон за вработени во јавен сектор, и Закон за организација и работа на органите на државната управа. 

Дел од легислативата која е темел на работењето на институцијата се секако и подзаконските акти како Општиот колективен договор за јавниот сектор, Гранскиот колективен договор за органи на државната управа, стручните служби на Владата на Република Северна Македонија, судовите, јавните обвинителства, казнено-поправните и воспитно-поправните установи, државното правобранителство, општините на Градот Скопје, агенциите, фондовите и другите и другите органи основани од Собранието на Република Северна Македонија.
ФАКТОРИ НА РИЗИЦИ
Корупцијата претставува главен предизвик во секое општество кое тежнее кон демократија, владеење на правото,почитување на човековите права и слободи како и воспоставување на социјална правда. Корупцијата влијае деструктивно во сите општества и го загрозува легитимитетот на државните институции со што дирекно влијае како врз севкупниот живот на луѓето така и генерално на самиот развој на државата.
Од тие причини, потребно е да се делува на спречување на корупцијата и да се превенира истата како појава во сите сегменти на едно општество. Република Северна Македонија е потписник на многубројни меѓународни документи од областа на борбата против корупција, па од тука и обврската да ги вгради сите начела и принципи кои произлегуваат од овие договори во својата национална легислатива. Но, покрај легислативата, потребно е и да се идентификуваат ризици кои потенцијално би го нарушиле правилното спроведување на правото и законите.
Најчесто ризиците можат да се поделат односно систематизираат во неколку групи:

· Индивидуални фактори односно коруптивно однесување на поединци кое влијае на функционирањето на одредени институции

· Секторски фактори,односно појави кои може да се случат во одреден сектор кај било која институција
· Институционални фактори, односно поставеноста на самите институции внатре и начинот на нивното работење 

· Општествени фактори, или  појави во едно општество како целина преку културата на однесување во јавниот, приватниот и граѓанскиот сектор.

Причините кои доведуваат до појава на овие фактори на ризици по правило секогаш се резултат на стекнување на некаква корист, било да е тоа материјална, нематеријална, погодност за себе или за друг по пат на злоупотреба на својата положба и овластување во даден момент.

ЦЕЛ НА ПЛАНОТ

Овој план има стратешка цел да се направи проценка на факторите на ризиците од корупција и да се постави механизам за успешно елиминирање на потенцијалните ризици а преку тоа и да се превенира корупцијата пред се во Државниот инспекторат за локална самоуправа  а потоа и во општеството во целина.

АКТИВНОСТИ

Државниот инспекторат за локална самоуправа во насока на имплементирање на својот план активностите ги дели во две групи и тоа:
 1. Внатрешни 

 2. Надворешни

Внатрешните активности се однесуваат на функционирањето на Државниот инспекторат за локална самоуправа. 
Имено, врз основа на горе споменатите ризик фактори и проценката на факторите кои влијаат врз работењето на ДИЛС како индивидуален интегритет при преземање на службени дејствија активностите кои ќе бидат имплементирани се следните:
· Континуирани обуки на своите вработени во насока на запознавање со механизмите за спречување на мито и корупција како и запознавање со етичките правила за постапување на работното место
· Запознавање на вработените со Кодекс за администрација и обврските кои произлегуваат од истиот
· Имплементирање на кадровски политики базирани на систем на вредности, критериум и квалитет кај вработените

· Внатрешна контрола за доследност при вршењето на задачите со почитување на професионалните,етичките и институционалните правила на работење

· Мерки за подигнување на свеста на вработените за непристрасност при работењето

· Спроведување на јавни набавки од надворешни независни тела

· Навремено изготвување на сите тековни извештаи и планови на годишно ниво

· Вршење на своите задолженија и обврски на транспарентен начин, споделувајќи информации,податоци и материјали во рамките на самата институција но и со сите останати засегнати чинители
· Отчетност и отвореност спрема сите правни и физички лица

Надворешните активности се оние активности кои Државниот инспекторат за локална самоуправа ќе ги превземе за спречување на корупцијата на пошироко, национално ниво а во служба на јавниот интерес.
Врз основа на издвоените ризик фактори како и факторите кои влијаат на легитимно и транспарентно работење а се во служба на борбата против корупција на национално ниво ќе бидат имплементирани следните активности:

· Воспоставување на ефективен систем за следење на функционалноста на единиците за локална самоуправа преку вршење на редовни, вонредни и контролни надзори а во рамките на своите надлежности
· Продлабочување на соработката со единиците за локална самоуправа со цел зголемување на увидот во нивното тековно работење
· Организирање на средби со граѓани по плански региони

· Редовна комуникација со медиумите за својата работа како и за сите предизвици за кои Државниот инспекторат за локална самоуправа доаѓа до сознание а се во поглед на корупцијата 

· Навремено и професионално постапување по претставки од надворешни засегнати субјекти

· Обезбедување на пристап до информации за работењето на Инспекторатот и други информации на барање на правни и физички лица, освен за оние за кои со закон не е дозволен пристап

· Континуирано подготвување на решенија за запирање на примена на прописи за кои постои сомневање за неусогласеност со Уставот и законите на Република Северна Македонија и следствено подготвување на иницијатива за поведување на постапка за оцена на уставноста и законитоста на прописот пред Уставниот суд на Република Северна Македонија 

· Меѓународна соработка со цел размена на искуства во насока на спречување на корупцијата и сите нејзини форми

ДРЖАВЕН ИНСПЕКТОРАТ 

ЗА ЛОКАЛНА САМОУПРАВА

Директор

                                                                                                                                                            Африм Ќоку



